
UPA 2015/18 

Captia Suliap normua: 2015-111874 

Aalisariutit 19,99 BRT / 31,99 BT-mit anginerusut aalajangiiffigisassatut siunnersuutip 

tungavilersuutaani ilanngussamilu ilitsersuutigineqartut naapertorlugit aalisarsinnaaffii 

killeqarfilerneqarsinnaanersut - aningaasaqarnikkut kinguneqaatissat ilanngullugit - 

Naalakkersuisut UKA2015-imi saqqummiunneqartussamik misissueqqullugit 

peqquneqarnissaannik Inatsisartut aalajangiiffigisassaattut siunnersuut. 

(Inatsisartunut ilaasortaq Nikolaj Jeremiassen, Siumut) 
 
 

Akissuteqaat 

(Aalisarnermut, Piniarnermut Nunalerinermullu Naalakkersuisoq) 

1. Siullermeerneqarnera  

 

Naalakkersuisut sinnerlugit Inatsisartunut ilaasortaq Hr. Nikolaj Jeremiassen aalajangiiffigisassatut 

siunnersuutaanut qutsavigaara.  

 

Aalisarnermut Naalakkersuisutut soorunalimi soqutigisarilluinnarpara aalisarnerup sapinngisamik 

mianerinnilluni pisarnissaa. Taamaammat akuersaarsinnaanngilara angallatit 19,99 BRT / 31,99 

BT-init anginerusut aalisarnermut atortunik aalajangikkanik angallatinit mikinerusunit 

ninginneqarsimasunik aaqqusaalutorinnittarsimassappata. Tamatumani pingaartumik 

eqqarsaatigalugu aqqusaalutorinninnerit atortunik aseruinermik aalisartunullu allanut inuttanullu 

piffissamik atuilussinnarnermik kinguneqarsimappata.  

 

Siunnersuut saqqummiunneqartoq isummerfigilersinnagu sumiiffimmi pineqartumi taamatut 

pisoqarfiusinnaasarsimagunartumi maannakkut pissusiusut nassuiaqqaalaarusuppakka.  

 

Angallaterpaaloqarpoq 19,99 BRT / 31, 99 BT-init anginerusunik, sinerissamut qanittumi 

kinguppanniarnissamut akuersissummik pigisaqartunik, pingaartumik Aasiannit 

avannarpasinnerusumi aalisartartunik. Taamaammat kinguppanniutit tamakku ilaasa ningittakkanik 

saattuarniutinilluunniit kilisallutik taavani aqqusaalutorinnittarsimasinnaanissaat 

ilimanarluarsinnaavoq.  

 

Tassunga atatillugu oqaatigisinnaavara Kalaallit Nunaanni Aalisarsinnaanermut Akuersissutinik 

Nakkutilliisoqarfiup siusinnerusukkut aalisartut aalisarnermut atortuminnik aalajangikkanik 

annaasaqarsimallutik nalunaaruteqartut ikiortarsimammagit angallatit 

aalisarfimmiissimasinnaajunnartut nassaariniarnissaannut. Taamaattoq Kalaallit Nunaanni 

Aalisarsinnaanermut Akuersissutinik Nakkutilliisoqarfik ukiuni kingullerni Aasiaat eqqaanni 

aalisarnermut atortunik aqqusaalutorinnittarneq pillugu saaffiginnissutinik tigusaqarsimanngilaq. 

 

Taamaammat misissuilivinnissaq misissueqqaarnermik aallartissallugu periarfissaasinnaavoq 

misissuilivitsinnani ajornartorsiutip qanoq annertutiginera paasiniarlugu. 

 

Taamatut misissuinerup iluaqutigissavaa taamaaliornikkut ajornartorsiutip tamatuma sorpiaanera 

paasineqassammat. Assersuutigalugu aqqusaalutorinnittarnerit tamakku qanoq akulikitsigisumik 

pisarnersut akissutisisoqarsinnaavoq soorluttaaq sinerissamut qanittumi kinguppanniutit 

aalisarnermut atortunik aalajangikkanik aqqusaalutorinnittarnersut akissutigineqarsinnaasoq.  

 

Minnerunngitsumillu aalisarnermut atortut nalunaaqutsersimanissaat aaqqusaalutorinnittarnerillu 

tamakku pillugit malittarisassat malinneqarnerata akornanni ataqatigiittoqarnersoq 

akissutisisoqarsinnaavoq.   

Taamaattumik aalisarsinnaaffiit killeqarfilerneqarsinnaanersut Naalakkersuisut misissueqqullugit 

peqquneqarnissaannik Inatsisartut aalajangiiffigisassaattut siunnersuutip taamatut isikkoqartillugu 

akuerineqarnissaa innersuussutigaara kiisalu oqaatigalugu misissuinissaq aallartinneqassasoq 

misissueqqaarnermik qulaani allaaserineqartutut.   

 

Taamatut naatsumik oqaaseqarlunga Inatsisartunut suliassaq oqallisigisassanngortippara.      
 


